BÒRD NA GÀIDHLIG

BRATH NAIDHEACHD

Cothroman ùra an lùib Achd na Gàidhlig

28 Ògmhios 2005 – Cleachd sa bhad

Chaidh iomairt ùr a chur air chois an t-seachdain-sa le Bòrd na Gàidhlig a chruthaicheas cothroman obrach ùra do luchd na Gàidhlig air feadh na dùthcha.

Tha am Bòrd an dùil gum bi iarrtas airson seirbheisean eadar-theangachaidh a’ sìor fhàs mar a bhios Achd na Gàidhlig a’ dol an gnìomh agus tha e air iarraidh air  fosglan, an t-ionad chànain aig Colaisde a’ Chaisteil ann an Steòrnabhagh, clàr eadar-theangairean Gàidhlig a chruthachadh.  

Tha am Bòrd airson clàr a stèidheachadh de dh’eadar-theangairean a tha dearbhte a thaobh ìre an cuid obrach, agus tha e den bheachd gum bi seo an dà chuid buannachdail dhan a’ Ghàidhlig agus dhan fheadhainn a tha an sàs ann an eadar-theangachadh gu proifeiseanta.  

Bidh an obair air a ruith le fosglan, is tha iad an-dràsta a’ sireadh fios bho dhaoine a tha a-cheana an sàs ann an obair eadar-theangachaidh, sgrìobhte agus aithris, agus bho dhaoine aig a bheil ùidh an leithid de dh’obair fheuchainn.

Thuirt Anna NicSuain bho fosglan an-diugh: “Tha obair eadar-theangachaidh air fàs chun na h-ìre ‘s gu bheil feum a-nis an t-seirbheis seo a chur air stèidh nas proifeiseanta.  Bidh clàr dhen t-seòrsa seo gu sònraichte feumail do bhuidhnean aig nach eil sgilean Gàidhlig taobh a-staigh na buidhne aca fhèin.  

“Bhiodh e math cluinntinn bho dhaoine a tha a-cheana an sàs ann an eadar-theangachadh agus feadhainn aig a bheil ùidh an leithid seo de dh’obair a dhèanamh.  Bithear a’ coimhead ri trèanadh agus siostam taic a leasachadh an lùib na h-iomairt seo.”

Thuirt Donnchadh Fearghasdan, Cathraiche Bhòrd na Gàidhlig: “Thathar an dùil gum fàs an t-iarrtas airson eadar-theangairean na Gàidhlig ri linn Plana Nàiseanta na Gàidhlig agus Planaichean Cànain nam Buidhnean Poblach agus gum faicear obraichean ùra air an cruthachadh air feadh na dùthcha.  

“Tha e uabhasach cudromach gu bheil structair is siostaman ceart againn airson freagairt air an seo agus tha sinn air leth toilichte an iomairt a stèidheachadh ann an co-bhonn ri fosglan, a tha fìor eòlach air an roinn obrach eadar-theangachaidh.  

“Tha e na dhearbhadh air luach sgilean na Gàidhlig is feum na Gàidhlig san latha an-diugh agus thathar an dòchas gun gabh daoine brath air na cothroman a bhios an lùib na h-iomairt shònraichte seo.”  

Crìoch

Fiosrachadh do luchd-deasaiche:

1.
‘S e buidheann phoblach neo-roinneil (NDPB), a chaidh a stèidheachadh ann an 2003 le Riaghaltas na h-Alba, a tha ann am Bòrd na Gàidhlig.  Tha Achd na Gàidhlig (Alba) 2005 a’ toirt cumhachdan reachdail do Bhòrd na Gàidhlig.   Bidh e an urra ris a’ Bhòrd Plana Nàiseanta na Gàidhlig a dhealbh is a stiùireadh agus co-obrachadh ri buidhnean poblach air feadh Alba gus poileasaidhean Gàidhlig a chruthachadh.  www.bord-na-gaidhlig.org.uk
2.
‘S e fosglan an t-ionad leasachaidh Gàidhlig aig Colaisde a’ Chaisteil anns na h-Eileanan Siar a tha an sàs ann an leasachadh na Gàidhlig aig ìre ionadail agus nàiseanta.  www.lews.uhi.ac.uk/about/fosglan
3.
Tha Bòrd na Gàidhlig air buidheann comhairleachaidh a stèidheachadh gus an obair a stiùireadh agus a chuideachadh.  Tha sàr eòlas aig a’ bhuidheann is riochdairean, luchd-ionnsachaidh agus fileantaich, bho GOC (Gaelic Orthographic Convention), Dearbhair, Faclair na Pàrlamaid agus a’ BhBC nam measg.  

